
Introdusaun  
 
Iha tinan sia liu ba Governu liu husi Ministériu Defeza no Seguransa – Sekretaria 
Estadu ba Defeza tau orsamentu hodi halo konstrusaun ba Kais Temporariu ida iha 
Portu Hera ba FALINTIL-Força de Defesa de Timor-Leste (F-FDTL). Tanba iha tinan 
2008 Governu sosa ro rua husi Xina1 no to’o iha tinan 2010 konstrusaun ba ro refere 
besik ramata ona no tenke prepara kondisaun hodi simu ro rua ne’e.2  
 
Konstrusaun ba obra refere ikus mai sai problema tanba Kais Temporariu ne’e monu 
tiha ona ka la utiliza no husik hela polêmika. Nune’e asuntu ne’e sai deit konsumu 
polítika durante tinan sia nia laran duke aprezenta faktu lolos hodi kanaliza tuir ninia 
dalan.  
 
Iha âmbitu ida ne’e, relatóriu ne’e buka hatene orsamentu hira maka aloka hodi halo 
konstrusaun ba Kais Temporariu no problema sira iha prosesu aprovizionamentu. 
Nune’e mos naksalak sira ne’ebé halo Governu tenke selu tan multa ba empreza 
Lifese Pty. Ltd no ho kustu adisional seluk. Inklui orsamentu seluk ne’ebé Governu 
aloka hodi halo reparasaun hafoin konstrusaun ba Kais Temporariu ne’e ramata. 
Ikus liu, total orsamentu ne’ebé Estadu Timor-Leste lakon ba konstrusaun Kais 
Temporariu ne’e. 
 
Metodolojia  
 
Relatóriu ne’e nia análiza bazeia ba monitorizasaun Fundasaun Mahein (FM) nian 
kona-bá asuntu sira konstrusaun portu temporariu iha Hera no fontes informasaun 
sira husi relátoriu ofisial sira Governu nian. Inklui relatóriu sira seluk husi media 
nasional no internasional sira. Nune’e hodi konklui relatóriu ne’e liu husi metodu 
ne’ebé FM adopta maka Security Sector Discussion (SSD). SSD hanesan diskusaun 
ne’ebé involve peskizador sira husi FM, hodi diskute no análiza ba materia sira 
peskiza nian.  

Kontestu konstrusaun kais temporariu iha Portu Hera   
 
Iha tinan 2008 IV Governu Konstitusional hahu tau iha planu orsamentu hodi sosa ro 
rua ba F-FDTL. Iha ne’ebé sosa husi Repúblika Popular Xina ro patrulla rua klase 
Shanghai III. Ro rua ne’e nia misaun maka halo patrullamentu iha tasi ne’ebé 
partense ba Timor-Leste. Portantu supervizaun ba tasi hanesan resposta importante 
ida no urjente hodi kombate atividade legál sira ne’ebé maka verifika ona iha zona 
tasi ibun sira. Zona ekonómika eskluziva Timor-Leste ne’ebé sei provoka husi 
atvidade ilegál sira no ho patrullamentu ba iha tasi ne’e atu hodi kombate direta ba 
peska ilegál, ba tráfiku umanu no ba kontrabandu no atividade sira seluk ne’ebé 
rijista tiha ona. Nune’e kustu ba ro rua ne’e ho montante millaun US$ 28. Montante 

																																																								
1 Notisia Governu Timor-Leste, loron 31 Maiu 2010. Disponivel iha ne’e: http://timor-
leste.gov.tl/?p=3133&lang=tp  
2 Rezolusaun Governu N.o 18/2010, loron 24 fulan Marsu, Aprova Konstrusaun Kais 
Temporariu iha Portu Hera 

orsamentu ida ne’e mai husi Orsamentu Jeral Estadu (OJE) ne’ebé aloka husi tinan 
2008 to’o 2010.3 
 
To’o tinan 2010 konstrusaun ba ro rua ne’e iha ona faze final no nesesariu tebes 
prepara infraestrutura hanesan portu ba ro rua ne’e. Nune’e iha loron 27 Fevereiru 
2010 Konsellu Ministru aprova Rezolusaun Governu N.o 18/2010, loron 24 fulan 
Marsu, Aprova Konstrusaun Kais Temporariu iha Portu Hera. Konsellu Ministru tetu 
katak Komponente Naval F-FDTL ne’ebé nia baze iha Hera, no meius militar 
maritima nian kolokadu hotu iha ne’eba. Nune’e reestruturasaun ba Forsa Armada 
mos liu husi reforsa komponente ida ne’e, no Governu sosa ona fragata rua ne’ebé 
iha ona faze final konstrusaun. Enkuantu Fragata rua sei mai iha tempu badak, 
nesesariu tebes konstrui kais temporariu ida ba fragata rua ne’e. 
 
Orsamentu no prosesu aprovizionamentu  
 
Ho nesesidade ne’ebé temi liu daudauk ne’e, iha loron 31 Maiu 2010 Konsellu 
Ministru aprova Orsamentu Ratifikativu no hetan aprovasaun husi Parlamentu 
Nasional iha loron 2 Jullu 2010 no promulga husi Prezidente Repúblika iha loron 14 
Jullu 2010. Nune’e Orsamentu Ratifikativu 2010 ba Ministériu Defeza no Seguransa 
ho montante US$ 15,347,000.00. Husi total orsamentu refere aloka ba F-FDTL US$ 
10,900,000.00 no aloka ba konstrusaun Kais Temporariu ida iha Portu Hera hamutuk 
US$ 7,100,000.00.4  
 
Tuir temu legal sira, projetu obra públika sira ne’ebé nia valor estimasaun liu millaun 
tolu dollar amerika, tenke aprova husi Konsellu Ministru. 5  Nune’e iha loron 27 
Fevereiru 2010 Konsellu Ministru aprova Rezolusaun Governu N.o 18/2010 de 24 
Marsu 2010 kona-bá konstrusaun Kais Temporariu iha Portu Hera. Husi rezolusaun 
ne’e aprova mos abertura prosidementu aprovizionamentu.6  
 
Tabela 01: Detalla projetu konstrusaun Kais Temporriu iha Portu Hera tinan 2010   
Informasaun Jeral 
ID 2305 
Numeru Referensia/PO 10003326 
Tipu husi Negosiu Konstrusaun 
Deskrisaun Hera Port Timor-Leste, Temporary 

Mooring Facility (0040/EMDS/111/10) 
Tipu Dokumentu Aprovizonamentu ICB - Works 
Audensia Aprovizonamentu Públiku  

																																																								
3 Notisia Governu Timor-Leste, loron 31 Maiu 2010. Disponivel iha ne’e: http://timor-
leste.gov.tl/?p=3133&lang=tp 
4 Livru Orsamentu Ratifikativu 2010. Ministeriu Defeza no Seguransa – Sekretaria Estadu 
Defeza. Kategoria Kapital Dezenvolvimentu. Aprova iha loron 14 Jullu 2010. p.36 nomos bele 
disponivel iha Lao Hamutuk nia website: 
http://laohamutuk.org/econ/OR10/Rectificativo_2010.pdf  
5 alínea a), do n.º 1 do artigo 15.º do Decreto-Lei N.º 10/2005, de 21 de Novembro, Regime 
Jurídico do Aprovisionamento altera ona ho Decreto-Lei N.º 1/ 2010, de 18 de Fevereiro, 
Altera o Regime Jurídico do Aprovisionamento.  
6 Rezolusaun Governu N.o 18/2010, loron 24 fulan Marsu, Aprova Konstrusaun Kais 
Temporariu iha Portu Hera  

Institusaun 21 - Ministério da Defesa e Segurança 
Instituisaun Departamentu/Agensia 210301 - FALINTIL-Forças de Defesa de 

Timor-Leste 
Proprietáriu Projetu Instituisaun 21 - Ministério da Defesa e Segurança 
Data Publikadu 29-03-2010 
Data ba Premiu 27-07-2010 
Data da Assinatura do Contrato 27-07-2010 
Data de Início do Contrato 27-07-2010 
Data final do contrato 27-10-2010 
Premiudu Vendidoris  
ID Vendedor  VL0178 
Naran Vendedor Leifese Pty. Ltd 
Montante Premiadus $7,017,715.25 

Fonte: Timor-Leste eProcurament Portal. Disponivel iha ne’e: 
http://eprocurement.gov.tl/public/indexeprtl. Asesu iha loron 10 Jullu 2019  
 
Iha loron 29 Marsu 2010 Governu loke abertura aprovizionamentu ba konstrusaun 
Kais Temporariu.7 Ikus mai, iha loron 2 Juñu 2010 IV Governu Konstitusional liu husi 
enkontru Konsellu Ministru aprova rezolusaun ajudikasaun konstrusaun Kais 
Temporariu Hera ba empreza Lifese Pty. Ltd.8  
 
Atribuisaun projetu ba empreza Lifese Pty. Ltd iha loron 27 Jullu 2010 ho montantu 
US$ 7,017,715.25. Iha loron ne’ebé hanesan 27 Jullu 2010 Governu Timor-Leste ho 
empreza Lifese Pty. Ltd asina kontratu no hanesan mos data inisiu kontratu nian. 
Durasaun kontratu fulan tolu ka data final kontratu nian iha loron 27 Outobru 2010.9  
 
Maske Rezolusaun ajudikasaun konstrusaun kais temporariu ba empreza Lifese Pty. 
Ltd, Konsellu Ministru aprova ona iha loron 2 Juñu 2010 maibe rezolusaun ne’e liu 
tiha fulan rua maka públika iha Jornal Repúblika. Iha ne’ebé públika iha loron 18 
Agustu 2010 (Rezolusaun Governu N.o 37/2010, de 18 de Agosto). Signifika katak 
projetu konstrusaun kais temporariu ne’e atribui uluk ona no Governu asina ona 
kontratu ho empreza Lifese Pty. Ltd 10  hafoin públika rezolusaun 11  ajudikasaun 
projetu nian iha Jornal Repúblika. Tuir n.o 2 Rezolusaun Governu N.o 37/2010, de 18 
de Agosto nia haruka rezolusaun ne’e rasik tama iha vigor iha loron tuir mai hafoin 
ninia publikasaun. 
 
Iha sorin seluk, Rejime Jurídiku Aprovisionamentu hatete bainhira atu sosa bens ka 
servisu tékniku ho folin boot liu US$ 250,000.00 ka ba projetu konstrusaun ho folin 
boot liu US$ 1,000,000.00 hotu-hotu tenke halo tuir prosesu tender públiku 

																																																								
7 Timor-Leste eProcurament Portal. Disponivel iha ne’e: 
http://eprocurement.gov.tl/public/indexeprtl. Asesu iha loron 10 Jullu 2019  
8 Komunikadu Imprensa, Reuniaun Konsellu Ministru IV Governu Konstitusional, loron 2 Juñu 
2010. Disponivel iha ne’e: http://timor-leste.gov.tl/?p=3188&lang=tp. Asesu iha loron 11 Jullu 
2019  
9 Timor-Leste eProcurament Portal. Disponivel iha ne’e: 
http://eprocurement.gov.tl/publishedDocuments/show/2305. Asesu iha loron 10 Jullu 2019  
10 Governu Timor-Leste asina kontratu ho empreza Lifese PTY. LTD iha loron 27 Jullu 2010. 
Disponivel iha ne’e: http://eprocurement.gov.tl/public/indexeprtl. Asesu iha loron 10 Jullu 2019  
11 Governu N.o 37/2010, de 18 de Agosto 



	

 6 

internasional.12 Iha kazu ajudikasaun konstrusaun Kais Temporariu iha Portu Hera 
ho nia folin US$ $7,017,715.25 ba empreza Lifese Pty. Ltd la halo tuir Rejime 
Jurídiku Aprovizionamentu. Relatóriu Auditoria Independente Deloitte Touche 
Tohmatsu tinan 2012 identifika problema ida ne’e.13 
 
Problema sira depois ajudikasaun projetu no nia prejuizu  
 
Hafoin asina tiha kontratu iha loron 27 Jullu 2010, no to’o tinan 2011 empreza Lifese 
Pty. Ltd seidauk implementa projetu ne’e maibe Governu halo uluk ona pagamentu 
ba empreza Lifese Pty. Ltd.14 Tuir dokumentu ne’ebé FM asesu, iha loron 6 Juñu 
2011 Diretor Nasional Orsamentu Ministériu Finansa nian hakerek surat ba Ministra 
Finansa kona-bá Adisional Pagamentu ba Kompañia Lifese hatete “Konstrusaun 
Portu Hera hahu iha Orsamentu Ratifikativu tinan 2010 ho montante 7,100,000.00; 
Tuir informasaun Xefe Departamentu Finansa husi Sekretaria de Estadu da Defesa 
katak halo tiha ona pagamentu ho montante $ 4.300.000.00 ba kompania refere. 
Bainhira hala’o konsultasaun ba Diretur Geral Sekretaria de Estadu da Defesa 
hateten katak projetu refere to’o agora seidauk implementa”.  
 
To’o tinan 2011 projetu ne’ebé temi liu daudauk ne’e seidauk implementa, Governu 
selu tan multa ba empreza Lifese Pty. Ltd ho montante US$ 1,515,077.00. Husi total 
multa ida ne’e, montante US$ 815,077.00 ba penalti, no restante US$ 700,000.00 
konsekuensia ne’ebé sofre husi empreza Lifese Pty. Ltd no selu bainhira projetu Kais 
Temporariu iha Portu Hera kompletu.15 Multa ho montante ne’ebé temi liu daudauk 
ne’e, Relatóriu Auditoria Independente Deloitte Touche Tohmatsu tinan 2012 
identifika kauza mai husi Departamentu Aprovizionamentunistériu Defeza no 
Seguransa nian la halo jestaun ba kontratu. Relatóriu ne’e deskreve katak “auzénsia 
jestaun kontratu iha Ministériu Defeza no Seguransa maka nu’udar fatór ne’ebé 
kontribui ba halo selu multa ho jurus tanba selu tarde ba Lifese Pty. Ltd ba 
konstrusaun Base Naval temporária iha Hera. Multa nia totál kobradu hamutuk mak 
$1.515.077.00 (iha tan kustu adisionál $60.000.00 ba Independent Quantity Surveyor 
ida, la inkluídu iha númeru ne’e)”. Detallu liu haree iha Tabela 02: 
 
Tabela 02: Orsamentu ne’ebé selu ba empreza Lifese Pty. Ltd    
Diskrisaun  Total (US$) 
Konstrusaun ba kais temporariu iha  Hera (Lifese Pty. Ltd) $ 7,100,000.00 
Multa ba empreza Lifese Pty. Ltd $ 1,515,077.00 
Kustu adisional ba Independent Quantity Surveyor (Lifese Pty 
Ltd) 

$ 60,000.00 

Total  $ 8,675,077.00  
																																																								
12 artigu 61, Decreto-Lei N.º 10/2005, de 21 de Novembro, Regime Jurídico do 
Aprovisionamento altera ona ho Decreto-Lei N.º 1/ 2010, de 18 de Fevereiro, Altera o 
Regime Jurídico do Aprovisionamento  
13 Relatóriu Auditoria Independente Deloitte Touche Tohmatsu. Halo análize ba prosesu 
aprovizionamentu iha Ministériu Defeza no Seguransa hosi loron 1 Janeiru 2009 to’o 30 Juñu 
2011. Dili, Jullu 2012. p.23 
14 Karta Diretor Nasional Orsamentu Sr. Agostinho Castro hakerek ba Ministra Finansa Sra. 
Emilia Pires iha loron 6 Juñu 2011. Officio: 143/DNO/VI/2011  
15 Karta Diretor Nasional Orsamentu Sr. Agostinho Castro hakerek ba Ministra Finansa Sra. 
Emilia Pires iha loron 6 Juñu 2011. Officio: 143/DNO/VI/2011  

Maske iha projetu konstrusaun ba Kais Temporariu iha Portu Hera, empreza Lifese 
Pty. Ltd kria ona problema ho Governu Timor-Leste no halo sofre ba Estadu husi 
konstrusaun ne’e. Maibe empreza ne’e kontinua manan projetu foun husi Ministériu 
Defeza no Seguransa ho nia valor ne’ebé boot. Iha ne’ebé tinan 2012 empreza 
Lifese Pty. Ltd manan tan projetu ho tipu konstrusaun iha Ministériu Defeza no 
Seguransa.16 
 
Iha sorin seluk, projetu konstrusaun Kais Temporariu konstrui ho valor ne’ebé boot 
no selu tan multa ba empreza Lifese Pty. Ltd inklui kustu adisional seluk. Iha fim 
tinan 2011 Governu aloka tan orsamentu hodi halo reparasaun ho montante US$ 
4,934,749.98 hodi suru sai raihenek iha Portu Hera ne’ebé kaer husi empreza Carya 
Timor-Leste Pty. Ltd. Maibe problema Kais Temporariu nafatin la rezolve. 
 
Tabela 04: Detallu Dregging Works at Naval Base Sea Port at Hera, 2012 
Informasaun Jeral 
ID 18473 
Numeru Referensia/PO  
Tipu husi Negosiu Kontrusaun 
Deskrisaun Dregging Works at Naval Base Sea Port 

at Hera, Dili Timor-Leste (Contract No. 
RDTL - 12013317)  

Tipu Dokumentu Aprovizonamentu NA 
Audensia Aprovizonamentu Públiku  
Instituisaun 81 - Comissão Administração do Fundo 

da Infra-estrutura  
Instituisaun Departamentu/Agensia 810101 - Commissão de Administracão 

do Fundo Infraestrutura - FI  
Proprietáriu Projetu Instituisaun 03 - Primeiro Ministro E Presidência Do 

Conselho De Ministros (com)  
Data Publikadu 04-10-2011 
Data ba Premiu 26-12-2011 
Data da Assinatura do Contrato 02-01-2012 
Data de Início do Contrato 02-01-2012 
Data final do contrato 30-04-2013 
Premiudu Vendidoris  
ID Vendedor  VC0101 
Naran Vendedor Carya Timor-Leste Pty. Ltd 
Montante Premiadus $4,934,749.98 

Fonte: Timor-Leste eProcurament Portal. Disponivel iha ne’e: 
http://eprocurement.gov.tl/publishedDocuments/show/18473 
 
 
 
 
 

																																																								
16 Haree detallu kona-bá projetu foun seluk ne’ebé empreza Lifese Pty. Ltd manan iha tinan 
2012 iha Ministériu Defeza no Seguransa. Disponivel iha ne’e: Timor-Leste eProcurament 
Portal: http://eprocurement.gov.tl/publishedDocuments/show/14044. 

Konkluzaun no rekomendasaun   
 
Konstrusaun Kais Temporariu iha Portu Hera finansia husi Orsamentu Ratifikativu 
tinan 2010 ba Ministériu Defeza no Seguransa ho montante US$ 7,100,000.00. Obra 
públika Kais Temporariu ne’e Konsellu Ministru halo aprovasaun ajudikasaun ba 
empreza Lifese Pty. Ltd. Maske nune’e, ajudikasaun ba empreza refere la halo tuir 
artigu 61 Dekretu-Lei N.o 10/2005 Rejime Juridiku Aprovizionamentu. Iha ne’ebé 
tenke halo tuir prosesu Konkursu Públiku Internasional bainhira projetu konstrusaun 
nia folin boot liu US$ 1,000,000.00. Nune’e mos rezolusaun hodi aprova ajudikasaun 
ba empreza Lifese Pty. Ltd seidauk públika iha Jornal da Repúblika kontratu ba 
projetu refere asina uluk tiha ona molok rezolusaun ne’e tama iha vigor. 
 
Relatóriu ne’e mos identifika empreza Lifese Pty. Ltd seidauk hahu konstrusaun ba 
Kais Temporariu, Ministériu Defeza no Seguransa – Sekretaria Estadu ba Defeza 
halo uluk ona pagamentu ba empreza refere ho montante US$ 4,300,000.00. Nune’e 
mos multa ba empreza Lifese Pty. Ltd ho montante US$ 1,515,077.00 no kustu 
adisional seluk ba Independent Quantity Surveyor ho montante US$ 60,000.00. 
Tanba Ministeriu Defeza no Seguransa – Sekretaria Estadu ba Defeza la halo 
jestaun ba kontratu.  
 
Depois empreza Lifese Pty. Ltd ramata tiha projetu ne’e Governu kontratu tan 
empreza Carya Timor-Leste Pty. Ltd hodi halo reparasaun iha Portu Hera ho 
montante US$ 4,934,749.98.  
 
Maibe Kais Temporariu ne’e monu tiha ona no la utiliza to’o agora. Ikus mai Estadu 
Timor-Leste lakon deit orsamentu ho montante US$ 13,609,828.98 ba Kais 
Temporariu ne’e. 
 
Ho ida ne’e FM rekomenda:  
 

1. Rekomenda ba Parlamentu Nasional halo ikeritu parlamentar ida ba kazu 
konstrusaun Kais Temporariu iha Portu Hera ne’ebe konstrui iha tinan 2010 
no finaliza ona maibe to’o agora la utiliza.  
 

2. Rekomenda ba Ministériu Defeza haree didiak regra sira aprovizionamentu 
nian bainhira sosa bens ka servisu tékniku no servisu konstrusaun ruma no 
tenke halo tuir Pratika Diak Aprovizionamentu nian. 

